
Rógvi Nybo

Peningakisturnar hjá polit­
isku flokkunum til politiska 
upplýsing standa á víðum 
gapi í hesum døgum. Hvørt 

oyra, og sikkurt væl afturat, 
verður koyrt í umferð til at 
framleiða stórar reklamur, 
plakatir, faldarar og annað.

Ein spurnarunda millum 
politisku flokkarnar vísir, at 
allir flokkarnir keypa teirra 

valtilfar frá føroyskum fyri­
tøkum hesa ferð. Spurt var 
inn til grafiska uppseting og 
framleiðslu av valtilfarinum. 
Allir sum ein vátta teir, at alt 
tilfar er keypt frá føroyskari 
fyritøku. Eisini einstøk val­

evni vátta, at tilfar, sum ikki 
kann framleiðast her á landi, 
er keypt umvegis føroyska 
fyritøkur.

Sostatt kunnu vit stað­
festa, at allir politisku flokk­
arnir siga seg nýta føroyskar 

veitarar og sostatt keypa før­
oyskt. Alt annað vildi jú eisini 
verið dupultmoralskt, serliga 
tá teir fáa peningin játtaðan 
úr landskassanum og kravt 
verður av almennum stovn­
um og partafeløgum, at tey í 

størst møguligan mun keypa 
føroyskt.

rogvi@sosialurin.fo 

Allir flokkar keypa 
føroyskt

Politisku flokkarnir keypa allir teirra valtilfar frá føroyskum fyritøkum. Alt annað vildi jú 
verið dupultmoralskt, serliga tá kravt verður av øðrum, at tey skulu keypa føroyskt

Nærum hálva øld eftir at 
hann doyði, og 100 ár eftir 
at hann fór undir egið virki, 
kemur út stórverk um J. F. 
Kjølbro. Bókin eitur Kjøl­
bro, lív og virki, og tað er 
Óli Jacobsen, fyrrverandi 
formaður í Føroya Fiski­
mannafelag, sum hevur 
skrivað. Abbasynir Kjølbro, 
Jóannes Kjølbro, Anders 
Harboe Ree og Finn Kjølbro, 

hava tikið stig til útgávuna 
og geva út.

Sum heitið skipar til, 
er bókin ein lýsing av 
íverksetaranum og vinnu­
lívsmanninum Jógvan Fríð­
rik Kjølbro frá tí at hann 
gjørdist handilsleiðari hjá 
faktorinum í 1909, og fýra 
ár seinni keypti sítt fyrsta 
skipa saman við bróðrinum, 
Dáva, til fyritøka hansara 

nærum hálva øld seinni 
kom á aðrar hendur.

J. F. Kjølbro var ikki bara 
fremsti føroyski vinnulívs­
maður í 20. øld við virksemi 
bæði á sjógvi og landi; hann 
var eisini kommunalpolit­
ikari, landspolitikari, virk­
in í brøðrasamkomuni og 
við til at stovna Norðoya 
Sparikassa og Sjóvinnu­
bankan, og hann átti eisini 

ein virknan leiklut, tá ið 
Sjóvinnubankin skuldi 
endurreistast fyrst í fimm­
tiárunum.

Í bókini kanst tú lesa 
um, tá ið vinnuliga virksemi 
hansara byrjaði, um skip, 
trolarar og útróðrarbátar, 
um stríðið um havnarlagið, 
ið fekk stórar avleiðingar 
fyri virksemið alt, um fiski­
skap og fiskaútflutning, 
farmasigling, handlar og 
onnur virki, virksemið á 
Skála, leiklutin hjá Kjøl­
bro í fíggjarheiminum, 
undir læknastríðnum og 
í brøðrasamkomuni, um 

ættina hjá Kjølbro, um 
Kjølbro sum politikara og 
privatpersón og mangt 
annað. Mong teirra, ið høv­
du ein týðandi leiklut í fyri­
tøku hansara, verða eisini 
umrødd. Søgan um vinnu­
lívsmannin J. F. Kjølbro 
endar í 1967, men søgan um 
virkini, hann setti á stovn, 
helt fram og sæst aftur í 
vinnulívinum enn tann dag 
í dag.

Kjølbro, lív og virki er 
sera snotiligt verk, um 
500 blaðsíður við hópin av 
myndum. Sonja Kjølbro 
hevur sniðgivið og sett bók­

ina upp. Bókin verður til 
keyps í bókahandlunum frá 
mánadegnum 24. august.

Tvær bókarframløgur 
verða; tann fyrra í sambandi 
við sjómannadagarnar, í 
Ósáskúlanum í Klaksvík 
leygardagin 22. august 
klokkan 15, og tann seinna í 
H. N. Jacobsens Bókahandli 
mánadagin 24. august 
klokkan 17. Øll eru vælkom­
in. Til ber at ogna sær bók­
ina fyri kr 300 á bókarfram­
løgunum.

Stór bók út um Kjølbro
Leygardagin á sjómannadøgunum kemur 
út stórverk um privatpersónin og fremsta 
vinnulívsmannin í Føroyum nakrantíð


